
Hoyringssvar viðvíkjandi løgtingslóg um Kringvarp:

Vísandi til uppskot um løgtingslóg um Kringvarp, dagfest 20. mars 2006, skrátal 70-51101/3, máltal 060328-/4 hjá Mentamálaráðnum, hevur Landsskjalasavnið hesar viðmerkingar:

Stutta skotbráið, ið er givið Landsskjalasavninum at viðgera málið hevur við sær, at viðmerkingarnir bert snúgva um § 15 í lógaruppskotinum, ið m.a. snýr seg um miðlasavn, ið verður knýtt at Kringvarpi Føroya og sum kann taka ímóti og varðveita talgild savnindi frá almennum og privatum stovnum.

Í lógini framgongur ikki hvat tilfar talan er um, men í viðmerkingun sæst, at talan er um talgilt siðsøguligt tilfar hjá m.ø. søvnunum, ið varðveita og umsita mentanararvin. Tó er eingin greining av hvat ”siðsøguligt tilfar” merkir, men tá hetta í víðastu merking m.a. snýr seg um alt talgilt tilfar, sum gevur upplýsing og er vorðið til ella fingið til vega í sambandi við tænastuvirki hjá einum stovni og hjá starvsfólki hansara, tulkar Landsskjalasavnið hetta sum, at uppskotið eisini fevnir um tilfar, sum, sambært lóg um Føroya Landskjalasavn, kemur undir øki hjá Landsskjalasavninum og landsskjalavørðinum. Um so er, kann uppskotið trupla umsitingina av skjalasavnslógini.

Ikki sæst í uppskotinum um talan bert er um eina goymslu ella um talan er um serstakan stovn við nýggjum heimildum innan varðveitingarøkið. 

Er talan um goymslu, so skal hon m.a. lúka tey krøv sum Landsskjalasavnið setir, fyri at fáa loyvi at varðveita almenn ella privat savnindi. Samstundis verður neyðugt at hava nágreinar reglur fyri hvussu savnindini, ið verða varðveitt í hesi goymslu, verða umsitin, soleiðis at ikki bert tøkniliga trygdin er tann besta, men at trygdin tá eitt nú ræður verju av viðkvomum upplýsingum eisini er optimal. Um avhending av almennum savnindum skal fara fram til savn undir Kringvarpinum, krevur hetta, at savnið hevur neyðuga serfrøðivitan um varðveiting av almennum savnindum; her undir vitan um lógir og reglugerðir á økinum, atgeingi og avmarkingar, viðskiftareglur v.m.. Í hesum samband skal sigast, at spurningurin um atgeingi er ikki nóg væl viðgjørdur í viðmerkingunum.

Er talan um at grunda serstakan stovn, ið skal taka sær av varðveitslu av almennum talgildum tilfari, so kann í fyrstu atløgu sigast, at tað neyvan er nøkur góð loysn, at alt talgilt tilfar, sum lógin um Føroya Landsskjalasavn fevnir um, skal varðveitast sambært eini grein í kringvarpslógini. Um ein grein í aðrari lóg fær ov stóra ávirkan á tað varðveitingar- og eftirlitsøki, sum hoyrir undir Landsskjalasavnið, er vandi fyri, at raðfestingarnar hjá øðrum stovni, kunnu seta varðveitingina av mentunararvinum í vanda. Sambandið millum ábyrgd og ávirkan verður ikki heilt greitt, og tí kann henda, at spurningurin um varðveiting fer millum skins og hold.

Sambært lógaruppskotinum og viðmerkingunum til sama kann landsstýrismaðurin áseta reglur fyri miðlasavnið, so at siðsøgulig søvn kunnu goyma talgild savnindi í miðlasavninum. Ikki er greitt, um tað við hesum ber til hjá landsstýrismanninum at seta serligar reglur fyri varðveiting, sum møguliga kunnu verða í andsøgn við ta heimild, sum í dag liggur hjá landsskjalavørðinum.

At enda kann sigast, at henda loysnin á varðveitingarspurninginum av talgildum almennum savnindum, kann koma at stríða ímóti grundleggjandi meginreglunini, sum altíð hevur verið galdandi á skjalasavnsøkinum, nevniliga, at almenn savnindi skulu varðveitast saman, óansæð miðilin. Miðilin, um hesin so er pappír, fløga ella annað, hevur ongan týdning. Tað týdningarmikla er, at savnindini verða savnaði og varðveitt saman og ikki skipaði ella býtt sundur í mun til hvønn miðil talan er um.

Hóast vit liva í tíð har teldtøknin fær alt størri ávirkan, so má havast í huga, at pappírssavnindi hvørva ikki beinanvegin. Hesi verða nýtt í nógv ár enn, eisini í samband við talgild søvn har ávísur partur av savnindunum er á pappíri. Tí er loysnin við einum ’reinum talgildum savni’ ikki nøkur góð loysn um hædd ikki beinan vegin verður tikin fyri, at talan er ikki bert um at røkja nakrar miðlar, men at tað er innihaldið á miðlunum, ið er tað týdningarmikla. Væl ber til at tryggja fysiska røkt, men fylgir nýtslugreiningin ikki røktini, so er øll varðveitsla til fánýtis.

Sambært Lóg um Føroya Landskjalasavn er ein av uppgávunum hjá Landsskjalasavninum at tryggja, at savnindi verða varðveitt á slíkan hátt, at tey aftaná avhending til landsskjalasavnið, kunnu vera til taks hjá myndugleikum og almenningi og kunnu nýtast til granskingarendamál. Henda uppgávan er altíð nær tengd, at varðveitsluni av savnindunum, um savnindi so eru talgild ella ei. Um øll almenn talgild savnindi skulu varðveitast í nýggja miðlasavninum hevur hetta við sær, at tænastustøðið hjá landsskjalasavninum versnar, m.a. orsaka av øktari avgreiðslutíð. Sjálvandi ber til at flyta ábyrgdarøkið, men hetta krevur lógarbroyting og munandi tillaging av reglugerð og siðvenju.

At enda skal verða gjørt vart við, at fyri savnindi hjá ríkismyndugleikum í Føroyum galda ásetingarnar í avtalu millum forsætismálaráðið og landsstýrið um skjalasøvn ríkisins í Føroyum frá 30. mars og 12. oktober 1990. Landsskjalasavnið hevur sambært hesi avtalu eftirlits- og ráðgevingarmyndugleika tá umræður savnindum hjá ríkismyndugleikunum, ið eisini skulu avhenda søvn síni til landsskjalasavnið. Í viðmerkingunum sæst ikki, at hædd er tikin fyri hesi avtalu.

